
BO‘LAJAK BOSHLANG‘ICH 
SINF O‘QITUVCHILARINING 

MATEMATIK TAYYORGARLIGI 
TARKIBI: TIMSS VA PISA 

XALQARO BAHOLASH 
DASTURLARI ASOSIDAGI 

NAZARIY TAHLIL
Abdusattarova Zaynab

JDPU doktoranti

Annotatsiya: Maqolada bo‘lajak boshlang‘ich sinf o‘qituvchilarining matematik tayyorgarligi tarkibi TIMSS va PISA 
xalqaro baholash dasturlari hamda Mathematical Knowledge for Teaching (MKT) konsepsiyasi asosida nazariy jihatdan 
tahlil qilingan. Tadqiqotda narrativ adabiyotlar tahlili, qiyosiy tahlil, kontent tahlili va konseptual sintez metodlaridan foyda-
lanildi. Shulman tomonidan ishlab chiqilgan pedagogik mazmuniy bilim (PCK) konsepsiyasi, Ball, Thames va Phelpsning 
MKT modeli, TIMSS va PISA baholash tizimlarining kompetensiyalari qiyosiy tahlil qilinib, matematik tayyorgarlikning 
besh komponentdan iborat mualliflik modeli ishlab chiqildi. Mazkur model matematik bilim, matematik tafakkur, matematik 
savodxonlik, matematik-metodik kompetentlik hamda refleksiv faoliyatni o‘zaro integratsiyalashgan tizim sifatida talqin 
qiladi. Tadqiqot natijalari bo‘lajak boshlang‘ich sinf o‘qituvchilarining matematik tayyorgarligini xalqaro baholash talablari 
asosida takomillashtirish uchun nazariy-metodologik asos yaratadi.

Kalit so‘zlar: bo‘lajak boshlang‘ich sinf o‘qituvchisi, matematik tayyorgarlik, TIMSS, PISA, Mathematical Knowledge for 
Teaching, MKT, pedagogik mazmuniy bilim, PCK, matematik savodxonlik, matematik-metodik kompetentlik.
Abstract: This article presents a theoretical analysis of the structure of mathematical preparation of future primary school 
teachers based on the TIMSS and PISA international assessment frameworks and the Mathematical Knowledge for 
Teaching (MKT) concept. The study employed a narrative literature review, comparative analysis, content analysis, and 
conceptual synthesis. Shulman’s Pedagogical Content Knowledge (PCK), the MKT framework proposed by Ball, Thames 
and Phelps, and the competency frameworks of TIMSS and PISA were comparatively analyzed. Based on the findings, 
an original structural model of mathematical preparation was developed, consisting of five interrelated components: 
mathematical knowledge, mathematical thinking, mathematical literacy, mathematical-methodological competence, and 
reflective practice. The proposed model provides a theoretical and methodological foundation for improving the mathe-
matical preparation of future primary school teachers in accordance with international educational assessment standards.

Key words: future primary school teachers, mathematical preparation, TIMSS, PISA, Mathematical Knowledge for 
Teaching, MKT, Pedagogical Content Knowledge, mathematical literacy, mathematical-methodological competence, 
reflective practice.
Аннотация: В статье представлен теоретический анализ структуры математической подготовки будущих учи-
телей начального образования на основе международных программ оценки TIMSS, PISA и концепции Mathematical 
Knowledge for Teaching (MKT). В исследовании использованы методы нарративного обзора литературы, сравни-
тельного анализа, контент-анализа и концептуального синтеза. Проведено сопоставление концепции педагоги-
ческого содержательного знания (PCK) Л. Шульмана, модели MKT Д. Болл, М. Темса и Г. Фелпса, а также ком-
петенций международных исследований TIMSS и PISA. На основе результатов анализа разработана авторская 
структурная модель математической подготовки, включающая математические знания, математическое мыш-
ление, математическую грамотность, математико-методическую компетентность и рефлексивную деятельность. 
Полученные результаты расширяют теоретические представления о содержании математической подготовки 
будущих учителей начального образования и могут быть использованы при совершенствовании образовательных 
программ педагогических вузов.

Ключевые слова: будущий учитель начального образования, математическая подготовка, TIMSS, PISA, 
Mathematical Knowledge for Teaching, MKT, педагогическое содержательное знание, математическая грамотность, 
математико-методическая компетентность.

KIRISH
So‘nggi yillarda O‘zbekiston Respublikasida ta’lim tizimini xalqaro standartlar asosida rivojlantirish, peda

gog kadrlar tayyorlash sifatini oshirish hamda ta’lim natijalarini xalqaro baholash mezonlari bilan uyg‘unlashtirish 
davlat siyosatining ustuvor yo‘nalishlaridan biriga aylandi. Xususan, O‘zbekiston Respublikasi Prezidentining 
2022-yil 28-yanvardagi PF–60-son1 Farmoni bilan tasdiqlangan 2022–2026-yillarga mo‘ljallangan Yangi 
O‘zbekistonning taraqqiyot strategiyasida ta’lim sifatini xalqaro talablar darajasiga olib chiqish, o‘quvchilarning 
funksional savodxonligini rivojlantirish hamda pedagog kadrlarning kasbiy kompetentligini takomillashtirish 
muhim vazifalar sifatida belgilangan [1; 2]. Mazkur vazifalar oliy pedagogik ta’lim tizimi oldiga bo‘lajak o‘qituvchi
larni zamonaviy kompetensiyalarga ega mutaxassis sifatida tayyorlash talabini qo‘ymoqda.

Pedagog kadrlar tayyorlash mazmunini takomillashtirish zarurati xalqaro baholash dasturlarida ishtirok 
etish jarayoni bilan ham bevosita bog‘liq. Bugungi kunda TIMSS (Trends in International Mathematics and 
Science Study) hamda PISA (Programme for International Student Assessment) dasturlari ta’lim sifati va o‘quv
chilarning matematik tayyorgarligini baholashning xalqaro mezoni sifatida e’tirof etilmoqda. Mazkur dasturlar 
matematik bilimlarning hajmini emas, balki ularni tahlil qilish, asoslash, modellashtirish va real hayotiy vaziyat-
larda qo‘llash kompetensiyalarini baholashga yo‘naltirilgan [3; 4]. Shu bois mazkur kompetensiyalarni o‘quvchi-
larda shakllantira oladigan bo‘lajak boshlang‘ich sinf o‘qituvchilarini tayyorlash masalasi alohida ilmiy-amaliy 
ahamiyat kasb etmoqda.

Ilmiy adabiyotlar tahlili shuni ko‘rsatadiki, bo‘lajak boshlang‘ich sinf o‘qituvchilarining matematik tayyor-
garligi ko‘pincha matematik bilimlar, metodik tayyorgarlik yoki kasbiy kompetentlikning alohida jihatlari orqali 
tavsiflanadi. Biroq xalqaro baholash dasturlarining metodologiyasi matematik tayyorgarlikni yanada kengroq 
mazmunda talqin qilish zarurligini ko‘rsatmoqda. Zamonaviy yondashuvlarda matematik tayyorgarlik matematik 
bilimlar bilan bir qatorda kognitiv faoliyat, matematik savodxonlik, metodik kompetentlik hamda refleksiv faoli-
yatning o‘zaro bog‘langan tizimi sifatida qaraladi. Bu esa uning tarkibini qayta ko‘rib chiqish va xalqaro baho-
lash dasturlarining kompetensiyalari bilan uyg‘unlashtirishni talab etadi.

MAVZUGA OID ADABIYOTLAR SHARHI
Mazkur muammo xorijiy va mahalliy tadqiqotchilar tomonidan turli jihatlarda o‘rganilgan. L. Shulman peda-

gogik mazmuniy bilim (Pedagogical Content Knowledge – PCK) konsepsiyasi orqali o‘qituvchining kasbiy 
tayyorgarligini fan mazmuni va uni o‘qitish metodikasining uyg‘unligi asosida izohlaydi [5].

Keyinchalik Ball, Thames va Phelps tomonidan ishlab chiqilgan Mathematical Knowledge for Teaching 
(MKT) modeli matematikani o‘qitish uchun zarur bo‘lgan kasbiy bilimlarning tarkibini aniqlashtirdi [6].

TIMSS va PISA dasturlari esa matematik fikrlash, matematik savodxonlik va yuqori darajadagi kognitiv 
kompetensiyalarni rivojlantirishga qaratilgan baholash yondashuvlarini taklif etdi [3; 4].

Mahalliy olimlar N. A. Muslimov, O‘. Q. Tolipov, A. X. Xoliqov, N. U. Bikboyeva va boshqalarning tadqiqot-
larida pedagoglarning kasbiy va metodik kompetentligini rivojlantirish masalalari yoritilgan [8–12]. Shunga 
qaramay, TIMSS va PISA kompetensiyalarini bo‘lajak boshlang‘ich sinf o‘qituvchilarining matematik tayyorgar-
ligi tarkibi bilan uzviy bog‘liq holda tizimli tahlil qiluvchi tadqiqotlar yetarli darajada mavjud emas.

Shu munosabat bilan mazkur maqolaning maqsadi TIMSS va PISA xalqaro baholash dasturlari hamda 
zamonaviy pedagogik yondashuvlar asosida bo‘lajak boshlang‘ich sinf o‘qituvchilarining matematik tayyorgar-
ligi tarkibini nazariy jihatdan tahlil qilish va uning asosiy komponentlarini ilmiy asoslashdan iborat.

TADQIQOT METODOLOGIYASI
Mazkur tadqiqot nazariy-konseptual xarakterga ega bo‘lib, bo‘lajak boshlang‘ich sinf o‘qituvchilarining 

matematik tayyorgarligi tarkibini xalqaro baholash dasturlari asosida ilmiy jihatdan asoslashga qaratildi. 
Tadqiqot narrativ adabiyotlar sharhi va qiyosiy tahlil dizayni asosida amalga oshirildi.

Tadqiqotning manbaviy bazasini TIMSS 2023 Assessment Framework, PISA 2022 Mathematics Frame-
work, L. Shulmanning PCK konsepsiyasi [5], Ball, Thames va Phelps tomonidan ishlab chiqilgan MKT modeli [6], 
OECD hujjatlari hamda boshlang‘ich ta’lim metodikasiga oid mahalliy va xorijiy ilmiy tadqiqotlar tashkil etdi.

Nazariy materiallarni tahlil qilish jarayonida kontent tahlili usuli qo‘llanildi. Bunda matematik tayyorgarlikka 
oid tushunchalar, kompetensiyalar va tarkibiy komponentlar ajratib olinib, ularning mazmuni tizimli ravishda 
umumlashtirildi. Shuningdek, xalqaro va mahalliy ilmiy yondashuvlarning o‘xshash hamda farqli jihatlarini 
aniqlash maqsadida qiyosiy tahlil usulidan foydalanildi.

Olingan natijalarni yaxlit konseptual tizimga keltirish uchun konseptual sintez amalga oshirildi. Ushbu 
bosqichda TIMSSning kognitiv sohalari, PISAning matematik savodxonlik jarayonlari hamda MKT modelining 
kasbiy bilim komponentlari o‘zaro integratsiyalashtirilib, bo‘lajak boshlang‘ich sinf o‘qituvchilarining matematik 

1	 https://lex.uz/ru/docs/-5841063

tayyorgarligining mualliflik tarkibiy modeli ishlab chiqildi. Modelni shakllantirishda komponentlarning o‘zaro 
funksional bog‘liqligi va pedagogik vazifalari asosiy mezon sifatida qabul qilindi.

TAHLIL VA NATIJALAR
Matematik tayyorgarlik tushunchasi pedagogika va matematika ta’limi sohasidagi ilmiy tadqiqotlarda 

turlicha talqin qilinadi. Dastlabki yondashuvlarda u asosan matematik bilimlar, ko‘nikma va malakalar majmui 
sifatida izohlangan bo‘lsa, zamonaviy tadqiqotlarda ushbu tushuncha o‘qituvchining kasbiy faoliyatini samarali 
amalga oshirishga xizmat qiluvchi ko‘p komponentli kompetensiyalar tizimi sifatida qaralmoqda [15]. Ta’lim sifa-
tiga qo‘yilayotgan yangi talablar matematik tayyorgarlik mazmunini qayta ko‘rib chiqishni va uni xalqaro baho-
lash mezonlari bilan uyg‘unlashtirishni taqozo etmoqda.

Xorijiy tadqiqotlarda matematik tayyorgarlikning nazariy asoslari, avvalo, L. Shulmanning PCK konsepsi-
yasi bilan bog‘liq. Mazkur yondashuvga ko‘ra, o‘qituvchining kasbiy samaradorligi faqat fan mazmunini bilish 
bilan emas, balki ushbu mazmunni o‘quvchilarning yosh va individual xususiyatlarini hisobga olgan holda 
o‘qita olish qobiliyati bilan belgilanadi. Shunday qilib, matematik tayyorgarlik predmet bilimlari va pedagogik 
bilimlarning integratsiyasi sifatida talqin qilinadi [5].

Keyinchalik Ball, Thames va Phelps tomonidan ishlab chiqilgan MKT modeli matematik tayyorgarlik 
mazmunini yanada aniqlashtirdi. Ushbu model matematik bilimlarni o‘qituvchining kasbiy faoliyatiga mos 
ravishda tarkibiy qismlarga ajratadi hamda matematik mazmunni tushuntirish, o‘quvchilar fikrlashini tahlil qilish, 
tipik xatolarni aniqlash va mos metodik yechimlarni tanlash kabi kompetensiyalarni matematik tayyorgarlikning 
ajralmas qismi sifatida ko‘radi [6]. Natijada matematik tayyorgarlik nafaqat “nimani bilish”, balki “qanday o‘qitish” 
va “nima uchun aynan shu usulni tanlash” kabi kasbiy qarorlar bilan ham bog‘liq ekanligi asoslanadi.

Mahalliy pedagogik tadqiqotlarda ham matematik tayyorgarlikning mazmuni bosqichma-bosqich kengayib 
bormoqda. N. A. Muslimov kasbiy kompetentlikni nazariy bilim, amaliy faoliyat tajribasi va shaxsiy-professional 
sifatlarning integratsiyasi sifatida tavsiflaydi [8]. O‘. Q. Tolipov metodik kompetentlikni o‘qituvchi kasbiy tayyor-
garligining asosiy mezonlaridan biri deb hisoblaydi hamda o‘quv mazmunini tanlash, ta’lim texnologiyalarini 
qo‘llash va natijalarni baholash ko‘nikmalariga alohida e’tibor qaratadi [9]. A. X. Xoliqov esa refleksiv faoliyatni 
pedagogik mahoratning muhim tarkibiy qismi sifatida baholab, o‘qituvchining o‘z faoliyatini muntazam tahlil 
qilishi va takomillashtirib borishi zarurligini ta’kidlaydi [10]. Ushbu yondashuvlar matematik tayyorgarlikning faqat 
bilimlar tizimi emas, balki kasbiy faoliyatni boshqarish va rivojlantirish vositasi ekanligini ko‘rsatadi.

O‘zbek metodist olimlari matematik tayyorgarlikni matematik tushunchalarni shakllantirish, ko‘rgazmalilik, 
bosqichma-bosqichlik hamda amaliy faoliyat bilan bog‘liq holda talqin qiladilar. Boshlang‘ich matematika ta’limida 
o‘qituvchining metodik tayyorgarligi matematik bilimlarni samarali o‘zlashtirishning muhim omili hisoblanadi [13].

Nazariy manbalarni qiyosiy tahlil qilish shuni ko‘rsatdiki, xorijiy tadqiqotlarda matematik tayyorgarlik asosan 
matematik mazmun va uni o‘qitishga oid kasbiy bilimlar integratsiyasi orqali tavsiflansa, mahalliy tadqiqotlarda 
metodik mahorat, kasbiy kompetentlik va refleksiv faoliyat ustuvor yo‘nalish sifatida qaraladi. Biroq mazkur 
yondashuvlarning aksariyatida xalqaro baholash dasturlarida muhim o‘rin tutadigan matematik savodxonlik, 
funksional fikrlash va real hayotiy vaziyatlarda matematik bilimlarni qo‘llash kompetensiyalari yetarli darajada 
yoritilmagan.

Olib borilgan nazariy tahlil natijasida matematik tayyorgarlik faqat matematik bilimlar yig‘indisi emas, balki 
matematik bilim, matematik tafakkur, metodik kompetentlik, matematik savodxonlik va refleksiv faoliyatning 
o‘zaro integratsiyasiga asoslangan kompleks kasbiy tayyorgarlik sifatida talqin qilindi. Aynan ushbu xulosa 
keyingi bo‘limlarda TIMSS, PISA va MKT konsepsiyalarini qiyosiy tahlil qilish hamda bo‘lajak boshlang‘ich 
sinf o‘qituvchilarining matematik tayyorgarligining mualliflik tarkibiy modelini ishlab chiqish uchun nazariy asos 
bo‘lib xizmat qiladi (1-jadval).

1-jadval: Matematik tayyorgarlik tushunchasiga oid asosiy nazariy yondashuvlarning qiyosiy tavsifi
Nazariy 

yondashuv Asosiy mazmuni Matematik tayyorgarlikka 
qo‘shgan hissasi Cheklovlari

Shulman (PCK) Fan mazmuni va pedagogik 
bilim integratsiyasi

Matematik mazmunni 
O‘qitishning nazariy asosini 
yaratadi

Matematik savodxonlik 
va xalqaro baholash 
kompetensiyalari yoritilmagan

Ball, Thames & 
Phelps (MKT)

Matematikani o‘qitish uchun 
zarur kasbiy bilimlar tizimi

Matematik-metodik 
kompetentlikni tizimlashtiradi

TIMSS va PISA kompetensiyalari 
integratsiyalanmagan

TIMSS Knowing, Applying, 
Reasoning

Matematik bilim va kognitiv 
faoliyatni baholaydi

 O‘qituvchining metodik faoliyati 
to‘liq yoritilmagan

PISA Formulate, Employ, Interpret
Matematik savodxonlik va real 
vaziyatlarda bilimlarni qo‘llashni 
baholaydi

Pedagogik-metodik 
kompetensiyalar qamrab 
olinmagan

1-jadval ma’lumotlari shuni ko‘rsatadiki, mavjud nazariy yondashuvlarning har biri matematik tayyorgar-
likning muayyan jihatini yoritadi. Biroq ularning birortasi bo‘lajak boshlang‘ich sinf o‘qituvchisining matematik 
tayyorgarligini xalqaro baholash dasturlari talablari asosida kompleks tavsiflamaydi. Shu sababli TIMSS va 
PISA kompetensiyalarini MKT modeli bilan integratsiyalash ilmiy va metodik jihatdan dolzarb hisoblanadi.

Shulman PCK va MKT modeli asosida matematik tayyorgarlik tarkibi

Nazariy tahlil shuni ko‘rsatadiki, bo‘lajak boshlang‘ich sinf o‘qituvchilarining matematik tayyorgarligi 
mazmunini ilmiy asoslashda pedagogik mazmuniy bilim (PCK) va MKT konsepsiyalari muhim metodologik 
asos bo‘lib xizmat qiladi. Mazkur yondashuvlar matematik tayyorgarlikni faqat matematik bilimlar tizimi sifatida 
emas, balki o‘qituvchining kasbiy faoliyatini samarali tashkil etishga xizmat qiluvchi integrallashgan bilimlar 
majmui sifatida talqin etadi.

L. Shulman tomonidan ishlab chiqilgan pedagogik mazmuniy bilim (PCK) konsepsiyasi o‘qituvchining 
kasbiy tayyorgarligini fan mazmuni va uni o‘qitish metodikasining o‘zaro uyg‘unligi orqali izohlaydi. Ushbu 
yondashuvga ko‘ra, matematikani bilishning o‘zi samarali ta’lim jarayonini tashkil etish uchun yetarli emas. 
O‘qituvchi matematik tushunchalarni o‘quvchilarning yosh va individual xususiyatlariga mos ravishda izohlashi, 
murakkab mavzularni sodda shaklda tushuntira olishi hamda o‘quvchilarda uchraydigan tipik xatolarni oldindan 
ko‘ra bilishi zarur. Shu jihatdan PCK matematik tayyorgarlikning pedagogik yo‘nalishini belgilovchi nazariy asos 
sifatida e’tirof etiladi [5].

Keyinchalik D. L. Ball, M. H. Thames va G. Phelps tomonidan ishlab chiqilgan MKT modeli PCK konsepsi-
yasini matematik ta’lim nuqtai nazaridan rivojlantirdi. Mazkur model matematik tayyorgarlikni bir necha o‘zaro 
bog‘liq tarkibiy qismlar orqali tavsiflaydi. Jumladan, Common Content Knowledge (CCK) umumiy matematik 
bilimlarni, Specialized Content Knowledge (SCK) o‘qituvchiga xos maxsus matematik bilimlarni, Knowledge 
of Content and Students (KCS) o‘quvchilarning matematik fikrlash xususiyatlarini tushunishni, Knowledge of 
Content and Teaching (KCT) esa matematik mazmunni samarali o‘qitish strategiyalarini qamrab oladi [6]. Ushbu 
komponentlar o‘qituvchining kasbiy faoliyatida matematik bilimlarni amaliy pedagogik qarorlarga aylantirish 
mexanizmini ochib beradi.

Qiyosiy tahlil natijalari PCK va MKT konsepsiyalarining umumiy metodologik asosga ega ekanligini, biroq 
ularning tadqiqot obyekti va tarkibiy mazmuni jihatidan farqlanishini ko‘rsatdi. PCK modeli pedagogik va predmet 
bilimlarining integratsiyasiga urg‘u beradigan umumiy nazariy konsepsiya bo‘lsa, MKT modeli aynan matematik 
ta’lim uchun zarur bo‘lgan kasbiy bilimlarni batafsil tizimlashtiradi. Shu sababli MKT modeli boshlang‘ich sinf 
o‘qituvchilarining matematik tayyorgarligini tahlil qilishda yanada aniqroq metodologik imkoniyatlarga ega.

Biroq nazariy tahlil shuni ham ko‘rsatdiki, har ikkala modelda o‘quvchilarning matematik savodxonligini 
xalqaro baholash mezonlari asosida rivojlantirishga oid komponentlar yetarli darajada aks etmagan. Xususan, 
real hayotiy vaziyatlarda matematik bilimlarni qo‘llash, matematik modellashtirish hamda funksional fikrlash 
kabi kompetensiyalar alohida tarkibiy element sifatida ifodalanmaydi. Shu bois zamonaviy pedagogik ta’lim 
sharoitida PCK va MKT konsepsiyalarini TIMSS hamda PISA baholash dasturlarida ilgari surilgan kompetensi-
yalar bilan integratsiyalash zarurati yuzaga keladi.

Nazariy tahlil asosida PCK va MKT konsepsiyalarining matematik tayyorgarlikni shakllantirishdagi o‘rni 
(2-jadval).

2-jadval: PCK va MKT modeli asosida matematik tayyorgarlik tarkibining qiyosiy tavsifi
Matematik tayyorgarlik 

komponentlari
PCK 

(Shulman)
MKT (Ball 
va boshq.) Tahlil natijasi

Matematik mazmunni bilish Har ikki modelning asosiy komponenti

Pedagogik mazmuniy bilim Mazmun va metodikaning integratsiyasini 
ta’minlaydi

Maxsus matematik bilim (SCK) – Faqat MKT modelida batafsil yoritilgan

 O‘quvchilarning matematik 
fikrlashini tushunish Qisman MKT modeli chuqurroq tavsiflaydi

Matematikani o‘qitish strategiyalari Pedagogik faoliyatning muhim tarkibiy qismi

Matematik savodxonlik va real 
vaziyatlar – – TIMSS va PISA integratsiyasini talab qiladi

Qiyosiy tahlil PCK o‘qituvchi bilimlarining umumiy nazariy asosini, MKT esa matematik ta’limga xos kasbiy 
bilimlarni yanada chuqurroq tavsiflashini ko‘rsatdi.

TIMSS va PISA asosida matematik tayyorgarlik tarkibi

Nazariy tahlil natijalari shuni ko‘rsatadiki, bo‘lajak boshlang‘ich sinf o‘qituvchilarining matematik tayyorgar-
ligi zamonaviy xalqaro baholash dasturlarida ilgari surilgan kompetensiyalar bilan uyg‘un holda shakllantirilishi 
zarur. Xususan, TIMSS va PISA dasturlari matematik ta’lim sifatini turli metodologik yondashuvlar asosida 
baholashiga qaramay, ularning kompetensiyalari o‘zaro bir-birini to‘ldiruvchi xususiyatga ega. Shu sababli 
matematik tayyorgarlik tarkibini ilmiy asoslashda mazkur ikki xalqaro dastur kompetensiyalarining integratsi-
yalashgan tahlili muhim ahamiyat kasb etadi [14].

TIMSS matematik tayyorgarlikni Knowing (bilish), Applying (qo‘llash) va Reasoning (mulohaza yuritish) 
kabi uchta kognitiv soha orqali tavsiflaydi [3]. Ushbu yondashuv matematik bilimlarning bosqichma-bosqich 
rivojlanish mantiqini aks ettiradi. Knowing komponenti matematik tushunchalar, faktlar va amallarni egallashni 
ifodalasa, Applying o‘zlashtirilgan bilimlarni standart va nostandart vaziyatlarda qo‘llashni nazarda tutadi. 
Reasoning esa matematik dalillash, tahlil qilish, umumlashtirish va muammoning yechimini mantiqiy asoslash 
kompetensiyalarini qamrab oladi. Mazkur kognitiv sohalar boshlang‘ich sinf o‘qituvchisining matematik bilimlari 
va tafakkurini shakllantirish uchun zarur metodologik asosni yaratadi.

PISA esa matematik tayyorgarlikni funksional nuqtai nazardan yoritadi hamda matematik savodxon-
likni Formulate (ifodalash), Employ (qo‘llash) va Interpret (talqin qilish) jarayonlari orqali tavsiflaydi [4]. Ushbu 
yondashuv matematik bilimlarning real hayotiy vaziyatlarda qo‘llanishiga alohida e’tibor qaratadi. Formu-
late bosqichida amaliy muammo matematik modelga o‘tkaziladi, Employ jarayonida mos matematik usullar 
qo‘llaniladi, Interpret bosqichida esa olingan natijalar tahlil qilinib, real vaziyat nuqtai nazaridan baholanadi. 
Shunday qilib, PISA matematik tayyorgarlikning funksional-amaliy mazmunini ochib beradi va matematik 
savodxonlikni rivojlantirishga xizmat qiladi.

Qiyosiy tahlil shuni ko‘rsatdiki, TIMSS va PISA kompetensiyalari turli maqsadlarga yo‘naltirilgan bo‘lsa-da, 
ular matematik tayyorgarlikning o‘zaro bog‘liq tarkibiy qismlarini tavsiflaydi. TIMSS ko‘proq matematik bilimlar 
va kognitiv faoliyatning rivojlanish darajasini baholashga qaratilgan bo‘lsa, PISA matematik bilimlarning real 
hayotiy vaziyatlarda qo‘llanilishi hamda funksional savodxonlikni namoyon etadi. Shu jihatdan ushbu dasturlar 
birgalikda qo‘llanilganda matematik tayyorgarlikning ham nazariy, ham amaliy jihatlarini kompleks yoritish 
imkonini beradi.

Nazariy sintez asosida TIMSS va PISA kompetensiyalarining bo‘lajak boshlang‘ich sinf o‘qituvchilarining 
matematik tayyorgarligi komponentlari bilan o‘zaro bog‘liqligi (3-jadval).

3-jadval:TIMSS va PISA kompetensiyalarining matematik tayyorgarlik komponentlari bilan bog‘liqligi
TIMSS kompetensiyasi PISA kompetensiyasi Matematik tayyorgarlik komponenti

Knowing Formulate Matematik bilim

Applying Employ Amaliy faoliyat va metodik kompetentlik

Reasoning Interpret Matematik tafakkur va refleksiv tahlil

– Formulate–Employ–Interpret Matematik savodxonlik

3-jadvalda keltirilgan qiyosiy tahlil matematik tayyorgarlik tarkibining xalqaro baholash dasturlaridagi 
kompetensiyalar bilan uzviy bog‘liqligini ko‘rsatadi. Knowing komponenti matematik tushunchalar va qonuni-
yatlarni egallashni ta’minlasa, Formulate ushbu bilimlarni amaliy muammoni matematik ifodalash jarayoniga 
yo‘naltiradi. Applying va Employ kompetensiyalari bilimlarni turli pedagogik hamda real vaziyatlarda qo‘llash 
qobiliyatini rivojlantiradi. Reasoning va Interpret esa mantiqiy fikrlash, tahlil qilish, natijalarni asoslash hamda 
refleksiv baholash kompetensiyalarining shakllanishiga xizmat qiladi.

Nazariy tahlil natijasida TIMSS matematik tayyorgarlikning kognitiv asoslarini, PISA esa uning funksio
nal-amaliy jihatlarini tavsiflashi aniqlandi. Ularning integratsiyasi matematik bilim, matematik tafakkur, metodik 
kompetentlik va matematik savodxonlikni yagona tizimda rivojlantirish imkonini beradi. Aynan ushbu ilmiy 
xulosa keyingi bo‘limda taklif etilayotgan bo‘lajak boshlang‘ich sinf o‘qituvchilarining matematik tayyorgarligi
ning mualliflik tarkibiy modelini ishlab chiqish uchun nazariy asos bo‘lib xizmat qiladi.

Bo‘lajak boshlang‘ich sinf o‘qituvchilarining matematik tayyorgarligining tarkibiy modeli

Olib borilgan nazariy tahlil va qiyosiy sintez natijasida bo‘lajak boshlang‘ich sinf o‘qituvchilarining matem-
atik tayyorgarligining tarkibiy modeli ishlab chiqildi. Model TIMSSning kognitiv kompetensiyalari, PISAning 
matematik savodxonlik jarayonlari hamda MKT konsepsiyasining kasbiy bilim komponentlarini yagona tizimga 
integratsiyalash asosida shakllantirildi. Taklif etilgan model matematik tayyorgarlikni alohida kompetensiyalar 
yig‘indisi sifatida emas, balki o‘zaro bog‘liq va bir-birini to‘ldiruvchi tarkibiy qismlar tizimi sifatida talqin etadi.

Modelning metodologik asosini kompetensiyaviy, tizimli va integrativ yondashuvlar tashkil etadi. Unda 
matematik tayyorgarlik beshta asosiy komponent orqali ifodalanadi: matematik bilim, matematik tafakkur, 
matematik savodxonlik, matematik-metodik kompetentlik va refleksiv faoliyat. Har bir komponent TIMSS va 
PISA kompetensiyalari hamda MKT modelining tegishli tarkibiy qismlari bilan uzviy bog‘langan bo‘lib, ular 
o‘qituvchining kasbiy tayyorgarligini kompleks rivojlantirishga xizmat qiladi.

Modelda matematik bilim komponenti matematik tushunchalar, qonuniyatlar va amallarni puxta egallashni 
ifodalaydi. Ushbu komponent TIMSSning Knowing kompetensiyasi hamda MKT modelidagi Common Content 
Knowledge (CCK) bilan uyg‘unlashadi va keyingi komponentlarning shakllanishi uchun tayanch vazifasini baja-
radi.

Matematik tafakkur komponenti tahlil qilish, mantiqiy fikrlash, dalillash va matematik xulosalar chiqarish 
ko‘nikmalarini qamrab oladi. Mazkur komponent TIMSSning Reasoning hamda PISAning Employ jarayonlari 
bilan bog‘liq bo‘lib, MKT modelidagi Specialized Content Knowledge (SCK) orqali o‘qituvchining kasbiy matem-
atik fikrlashini rivojlantiradi [16].

Modelning markaziy elementi matematik savodxonlik hisoblanadi. Ushbu komponent matematik bilimlarni 
real hayotiy vaziyatlarda qo‘llash, muammoni matematik modelga o‘tkazish, natijalarni talqin qilish va asoslangan 
qaror qabul qilish kompetensiyalarini o‘z ichiga oladi. U PISAning Formulate–Interpret jarayonlari hamda TIMS-
Sning Applying kompetensiyasi bilan integratsiyalashgan bo‘lib, MKT modelidagi Knowledge of Content and 
Students (KCS) komponenti orqali o‘quvchilarning matematik fikrlashini hisobga olgan holda amalga oshiriladi.

Matematik-metodik kompetentlik komponenti matematik mazmunni o‘qitish, samarali metodlarni tanlash, 
ta’lim jarayonini loyihalash va baholash ko‘nikmalarini ifodalaydi. Mazkur komponent TIMSSning Applying, 
PISAning Employ jarayonlari hamda MKT modelidagi Knowledge of Content and Teaching (KCT) bilan uzviy 
bog‘liq bo‘lib, o‘qituvchining kasbiy-metodik tayyorgarligini tavsiflaydi.

Modelning yakunlovchi elementi refleksiv faoliyat komponentidir [16]. U pedagogik faoliyat natijalarini tahlil 
qilish, o‘quvchilarning o‘zlashtirish darajasini baholash, metodik qarorlarni qayta ko‘rib chiqish va kasbiy rivojla-
nishni uzluksiz takomillashtirishni nazarda tutadi. Mazkur komponent PISAning Interpret jarayoni hamda MKT 
modelidagi Knowledge of Content and Teaching (KCT) va Knowledge of Content and Students (KCS) kompo-
nentlari bilan integratsiyalashgan holda namoyon bo‘ladi(4-jadval).

4-jadval: Bo‘lajak boshlang‘ich sinf o‘qituvchilarining matematik tayyorgarligining tarkibiy modeli
Komponent Mazmuni TIMSS PISA MKT Kutilayotgan natija

Matematik bilim ... Knowing – CCK Fundamental matematik bilimlar 
shakllanadi

Matematik tafakkur ... Reasoning Employ SCK Mantiqiy va analitik fikrlash 
rivojlanadi

Matematik savodxonlik ... Applying Formulate–
Interpret KCS Real vaziyatlarda matematik 

muammolarni hal qiladi

Matematik-metodik 
komponentlik ... Applying Employ KCT Matematikani samarali o‘qitish 

komtepensiyasi shakllanadi

Refleksiv faoliyat ... – Interpret KCT + KCS
O‘z pedagogik faoliyatini tahlil 
va takomillashtirish qobiliyati 
rivojlanadi

Nazariy tahlil natijasida matematik tayyorgarlikning besh komponentdan iborat mualliflik modeli ishlab 
chiqildi. Mazkur model TIMSS va PISA xalqaro baholash dasturlari hamda MKT konsepsiyasining metodologik 
imkoniyatlarini yagona tizimda integratsiyalashga asoslanadi. Modelning asosiy xususiyati matematik tayyor-
garlikni alohida kompetensiyalar yig‘indisi sifatida emas, balki matematik bilim, tafakkur, savodxonlik, metodik 
kompetentlik va refleksiv faoliyatning o‘zaro bog‘liq dinamik tizimi sifatida talqin qilishidadir. Ushbu yondashuv 
bo‘lajak boshlang‘ich sinf o‘qituvchilarining kasbiy tayyorgarligini xalqaro baholash talablariga mos ravishda 
rivojlantirish uchun nazariy-metodologik asos yaratadi hamda keyingi empirik tadqiqotlarda modelning amaliy 
samaradorligini baholash imkonini beradi.

Mazkur tadqiqotda olib borilgan nazariy tahlil bo‘lajak boshlang‘ich sinf o‘qituvchilarining matematik tayyor-
garligini zamonaviy xalqaro baholash talablari asosida qayta ko‘rib chiqish zarurligini ko‘rsatdi. Olingan nati-
jalar matematik tayyorgarlikni faqat matematik bilimlar majmui sifatida emas, balki matematik bilim, matematik 
tafakkur, matematik savodxonlik, matematik-metodik kompetentlik va refleksiv faoliyatning o‘zaro bog‘liq tizimi 
sifatida talqin qilish maqsadga muvofiqligini asoslaydi. Ushbu yondashuv xalqaro baholash dasturlarida ilgari 
surilgan kompetensiyalarni o‘qituvchi kasbiy tayyorgarligi bilan integratsiyalash imkonini beradi.

Tadqiqot natijalari L. Shulmanning PCK konsepsiyasini rivojlantiradi. Shulman o‘qituvchining kasbiy sama-
radorligini predmet mazmuni va pedagogik bilimlarning uyg‘unligi orqali izohlaydi. Biroq ushbu yondashuv 
matematik savodxonlik, real hayotiy vaziyatlarda matematik modellashtirish hamda xalqaro baholash dastur-
larida ustuvor hisoblangan funksional kompetensiyalarni alohida tarkibiy qism sifatida ifodalamaydi. Tadqiqotda 
ishlab chiqilgan model ushbu jihatlarni matematik tayyorgarlik tarkibiga kiritish orqali PCK konsepsiyasining 
qo‘llanish doirasini kengaytiradi.

Xuddi shuningdek, Ball, Thames va Phelps tomonidan taklif etilgan MKT modeli o‘qituvchining kasbiy 
matematik bilimlarini tizimli tavsiflaydi. Ayniqsa, Common Content Knowledge (CCK), Specialized Content 
Knowledge (SCK), Knowledge of Content and Students (KCS) hamda Knowledge of Content and Teaching 
(KCT) komponentlari matematik ta’lim metodikasini ilmiy asoslashda muhim ahamiyat kasb etadi. Shu bilan 
birga, MKT modeli xalqaro baholash dasturlarida qo‘llaniladigan matematik savodxonlik va funksional kompe-
tensiyalarni to‘liq qamrab olmaydi. Taklif etilgan mualliflik modeli aynan ushbu cheklovni bartaraf etishga 
qaratilgan bo‘lib, MKT komponentlarini TIMSS va PISA kompetensiyalari bilan yagona metodologik tizimda 
birlashtiradi.

TIMSS va PISA dasturlarining qiyosiy tahlili ularning matematik tayyorgarlikni turli nuqtai nazardan tavsi-
flashini ko‘rsatdi. TIMSS matematik tayyorgarlikning kognitiv asoslarini, ya’ni bilimlarni egallash, qo‘llash va 
mantiqiy fikrlash jarayonlarini tavsiflasa, PISA matematik bilimlarning real hayotiy vaziyatlarda qo‘llanilishi, 
muammoni modellashtirish va natijalarni talqin qilish kompetensiyalariga ustuvor ahamiyat beradi. Shu sababli 
ushbu ikki yondashuvni alohida emas, balki o‘zaro integratsiyada qo‘llash bo‘lajak o‘qituvchilarning kasbiy 
tayyorgarligini yanada to‘liq tavsiflash imkonini beradi.

Natijalar OECD tomonidan ilgari surilgan XXI asr kompetensiyalari konsepsiyasi bilan ham uyg‘unlik kasb 
etadi. Mazkur konsepsiyada tanqidiy fikrlash, muammolarni hal etish, refleksiya va uzluksiz kasbiy rivojla-
nish zamonaviy ta’limning muhim yo‘nalishlari sifatida e’tirof etilgan. Tadqiqotda ishlab chiqilgan model ushbu 
kompetensiyalarni matematik tayyorgarlik tarkibiga integratsiyalash orqali boshlang‘ich ta’lim o‘qituvchilarini 
tayyorlashning zamonaviy talablariga mos nazariy asosni taklif etadi.

Tadqiqotning ilmiy yangiligi shundan iboratki, unda matematik tayyorgarlikning besh komponentdan iborat 
mualliflik tarkibiy modeli ishlab chiqildi hamda ushbu model TIMSSning kognitiv kompetensiyalari, PISAning 
matematik savodxonlik jarayonlari va MKT konsepsiyasining kasbiy bilim komponentlarini yagona integral-
lashgan tizimda birlashtirdi. Mazkur yondashuv matematik tayyorgarlikni faqat bilimlar yoki metodik kompeten-
siyalar yig‘indisi sifatida emas, balki o‘zaro bog‘liq va dinamik kasbiy tizim sifatida talqin qilish imkonini beradi.

Tadqiqot natijalari amaliy ahamiyatga ham ega. Taklif etilgan model pedagogika oliy ta’lim muassasalarida 
“Boshlang‘ich ta’lim”, “Boshlang‘ich matematika”, “Matematikani o‘qitish metodikasi” fanlari mazmunini takomil-
lashtirishda, o‘quv dasturlari va baholash mezonlarini ishlab chiqishda metodologik asos bo‘lib xizmat qilishi 
mumkin. Shuningdek, model asosida diagnostik vositalar, kompetensiyaga yo‘naltirilgan topshiriqlar hamda 
bo‘lajak o‘qituvchilarning matematik tayyorgarligini baholash mezonlarini ishlab chiqish imkoniyati yaratiladi.

Shu bilan birga, tadqiqot ayrim cheklovlarga ega. Mazkur maqola nazariy tahlil va konseptual sintezga 
asoslangan bo‘lib, taklif etilgan modelning amaliy samaradorligi tajriba-sinov ishlari orqali tekshirilmagan. 
Bundan tashqari, tahlil asosan TIMSS, PISA va MKT konsepsiyalariga tayangan bo‘lib, boshqa xalqaro peda-
gogik yondashuvlar mazkur tadqiqot doirasiga kiritilmadi.

Kelgusidagi tadqiqotlar ishlab chiqilgan modelni eksperimental sinovdan o‘tkazish, uning matematik tayyor-
garlik ko‘rsatkichlariga ta’sirini statistik jihatdan baholash hamda raqamli ta’lim muhitida qo‘llash imkoniyatlarini 
aniqlashga qaratilishi maqsadga muvofiq. Shuningdek, modelni sun’iy intellektga asoslangan adaptiv ta’lim 
tizimlari va raqamli monitoring vositalari bilan integratsiyalash istiqbolli ilmiy yo‘nalishlardan biri hisoblanadi.

XULOSA VA TAKLIFLAR
Olib borilgan nazariy tahlil bo‘lajak boshlang‘ich sinf o‘qituvchilarining matematik tayyorgarligi mazmunini 

zamonaviy xalqaro baholash dasturlari talablari asosida takomillashtirish zarurligini ko‘rsatdi. Tadqiqot nati-
jasida matematik tayyorgarlik matematik bilim, matematik tafakkur, matematik savodxonlik, matematik-metodik 
kompetentlik va refleksiv faoliyatni o‘z ichiga oluvchi kompleks kasbiy tayyorgarlik sifatida asoslandi.

TIMSS va PISA dasturlarining qiyosiy tahlili TIMSS matematik tayyorgarlikning kognitiv asoslarini, PISA 
esa uning funksional-amaliy jihatlarini tavsiflashini ko‘rsatdi. Ushbu kompetensiyalarni MKT konsepsiyasi bilan 
integratsiyalash matematik tayyorgarlik mazmunini yanada to‘liq va tizimli yoritish imkonini berdi.

Tadqiqotning asosiy natijasi sifatida bo‘lajak boshlang‘ich sinf o‘qituvchilarining matematik tayyorgarligining 
besh komponentdan iborat tarkibiy modeli ishlab chiqildi. Model xalqaro baholash dasturlari kompetensiyalari 
hamda kasbiy-metodik bilimlarni yagona nazariy tizimda birlashtirishi bilan ilmiy va amaliy ahamiyat kasb etadi.

Taklif etilgan model pedagogika oliy ta’lim muassasalarida o‘quv dasturlarini takomillashtirish, kompeten-
siyaga yo‘naltirilgan o‘qitish texnologiyalarini ishlab chiqish hamda bo‘lajak boshlang‘ich sinf o‘qituvchilarining 
matematik tayyorgarligini baholash tizimini rivojlantirish uchun metodologik asos bo‘lib xizmat qilishi mumkin.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

